Татар халкының

бәйрәмнәре һәм йолалары
Үз тарихын, үз тамырларын барларга, 
                                                                 белергә омтылган халык- 

                                                     сәламәт халык ул!
                                                               Т.Гайфуллина-укытучы.

    Без- татарлар-дөньяда иң борынгы халыкларның берсе.Безнең борынгы бабаларыбыз төрки халыклар төркеменә керә.Игенчелекне, терлекчелекне иң элек алар башлап җибәргән.Иң беренче сарайларны безнең нәсел кешеләре салган, иң беренче дәүләтләрне дә алар төзегән.

   Идел-Урал буйларын иңләп алган, инде ике мең еллык чал тарихлы минем туган җирем.

   Хәзерге йортыбыз-Татарстан-шуның бер өлеше . Без менә шушы йортны торгызырга, шушы җирне бизәргә һәм, бер адым чигенмичә, бер адым тайпылмыйча, үз татарыбызны, үз халкыбызны саклап калырга, үстерергә, көчәйтергә тиешбез.
   Әгәр безнең бердәм милләт буларак сакланып каласыбыз килә икән, үзебезнең бәйрәмнәребезне, гореф-гадәтләребезне, йолаларыбызны тормышка кире кайтару өчен җиң сызганып эшкә керешергә кирәк.
  Шунысы сөенечле: гасырлар дәвамында халыкның күңеленә сеңгән йола һәм бәйрәмнәрнең рухы безнең каныбызда яши әле. Халык бәйрәмнәре һәркемнең йөрәк түрендә саклана. Кайда гына яшәсә дә кеше, бәйрәм җитсә, туган ягына,туган төбәгенә тартыла.
   Элек – электән үк безнең халык күңел ача, бәйрәм итә белгән, шәп яшәгән. Бу хакта без татар халкының яраткан язучысы, гомер буе авылга мәдхия җырлаган Мөхәммәт ага Мәһдиев әсәрләрен укыгач белдек.
   Безнең якларда хәзер дә үткәрелеп килә торган, балачактан ук күңелләргә кереп урнашкан бәйрәм – Сабантуй бәйрәме. Бу бәйрәм ике мәртәбә үткәрелә. Шуның беренчесе – безнеке – балаларныкы. Көннәр җылына, кара җир чыга башлагач үткәрелә ул. Алдан билгеләнгән бер көнне иртән – иртүк авылның бер очына балалар җыела. Өч – дүрт яшьлек нәниләр дә, унөч-үндүрт яшьлек “җегетләр” дә була анда. Тиз генә эш бүлешү булып ала, ягъни кем нәрсә җыя.
   Өй борынча, дәррәү кереп, такмаклап, май, сөт, ярма, борчак җыялар. Такмаклары менә болайрак яңгырый:
Һай диләр, вай диләр,

Фәлән абзыйны бай, диләр,

Ике кашык май, диләр,

Сөт, тоз, ярма, диләр.

Дәр – дәр дәрәки,

Иске – москы кәзәки.

Кәзәкинең бавы юк,

Дәрә бирми хәле юк.

Дәр – дәр дәрәки,

Иске – москы кәзәки.

Кәзәкигә ут капкан,

Бөтен авыл шаккаткан.

Дәр – дәр дәрәгә,

Без йөрмибез зерәгә.

Күкәй бирсәң алабыз,

Ярма бирсәң салабыз.

   Хуҗаларга рәхмәт әйтеп, саулык- сәламәтлек, байлык, муллык, зур киләчәк теләп чыгып китәләр балалар.
   Эшнең төп өлеше үтәлгәч, боткасын пешерәсе генә кала. Монысы инде я болында, я берәр капка төбендә эшләнә. Тиз генә учак ягылып, зур казан асыла. Кыз балалар су ташый, малайлар учак тирәсендә бөтерелә. Ботканың пешеп чыкканын казан янында кулга кашык  белән тәлинкә тотып көтеп утырасың. Ялыгыбрак китсәң, уйнап алырга да була. Яз кояшы,күзен кыса төшеп, безне күзәтә, җылы нурлары белән битне сыйпый. Казаннан тирә - якка тәмле ботка исе, төтен исе тарала, борынны кытыклый. Менә ботка әзер. Башта кечерәкләргә, аннан олыларга да чират җитә.
   Безнең Ташлы – Елга авылының Түбән урам балаларына ел саен дәрә боткасын Рәсүлә апа пешерә. Ул пешергән, булары күтәрелгән ботканың бер өлешен малайлар чиләк белән Карлыган елгасы буена алып китәләр. Тирә - якта әле кар.

   Кояшның җылы нурлары мул төшкән битенә яңа гына хәтфә үлән баш төрткән. Менә шушы урынга утырып, балалар тәмле ботканы ашыйлар. Учак ягып , бәрәңге пешерәләр, йомырка тәгәрәтеп уйныйлар. Караңгы төшкәнче, учак янында кызыклы хәлләр сөйләшәләр, күңел ачалар.
   Учак тирәсенә тезелеп утырып, әз генә төтен тәме килеп торган дәрә боткасы ашыйсыгыз килсә, сабантуйга килегез.Безнең янга , кызыгышып, күрше- тирә җыела.Ул көнне бөтен авыл дип әйтерлек дәрә боткасыннан авыз итә.
   Ә икенче көнне иртән-иртүк сикереп торасың да, йомырка җыярга чыгып китәсең.Һәрберсе беренче булырга тырыша.Өлкәннәр дә хәйләкәр.Иң беренче булып керсәң дә, кардәше,туган-тумачасы булмасаң, печенье, конфет, сагыз биреп чыгара.Авылда туганы күп булган кеше кызарткан йомыркага рәхәтләнә инде ул көнне.Бөтен авылны әйләнеп чыккач, арып-талып, алпан-тилпән килеп өйгә таба атлыйсың.Тик шулай да күңел шат, авызлар ерык.Яныңда атлаган иптәшең янчыгына да күз салып алырга онытмыйсың.Кемнең йомыркасы күбрәк булган,  янәсе.
    Башка якларда ничектер, йомырка җыйган чакта такмак та әйтелә бездә.Менә ул:

                                                          Мәймүнәкәй,түткәй,

                                                          Бир син безгә күкәй.

                                                          Бирсәң син бер күкәй,

                                                          Тавыгың салыр йөз күкәй.

Ничек кенә булмасын, авыл апалары безнең күңелне күрергә, кызарткан йомырканы күбрәк бирергә тырыша.

    Элегрәк, безнең әти-әниләр бәләкәй чакта, җирләр чыга башлаган чорда чирмә җыйганнар.Бер кеше(чирмәче дип аталган) аягына киез итек, өстенә тунның эчен әйләндереп киеп. Кулына мунча себеркесе тотып, йомырка җыеп йөргән.Гөрләвек суында себеркесен чылатып чабынып та алган.Ахырдан, яшьләр җыелып,күңел ачканнар, бәйрәм иткәннәр.

    Язгы сабаннан соң,барлык эшләр беткәч халкыбызның борынгыдан килгән милли бәйрәме-сабантуй үткәрелгән.
    Үзең чәчеп үстергән ашлыктан мул уңыш алу-игенче өчен иң зур шатлык.Элеккеге вакытларда, табигать бәла-казаларыннан, корылыктан, су басудан, боз сугудан саклану нияте белән , күмәкләп яңгыр теләү, корбан чалу, җыен ашы, карга боткасы кебек келәүләр үткәрелгән.Татар халкы яшәгән төбәкләрдә авылның өлкән кешеләре әле хәзер дә борынгы йолалар турында сагынып сөйлиләр.Ә кайбер йолалар бүгенге көнгә кадәр 
сакланган.Мәсәлән, безнең авылда әле һаман да яңгыр чакыру йоласы бар, ләкин аның барлык чаралары да кулланылмый.Коры елны яки яңгыр озаграк яумый торса, бөтен дөнья тузанга чума.Үсемлекләр, хәлсезләнеп, башларын түбән ия.Менә шул чакта авыл балалары үтеп киткән һәр кешене су белән коендыралар һәм такмак әйтәләр:
                                                          Яңгыр, яу, яу, яу,

                                                          Тәти кашык бирермен,

                                                          Майлы ботка бирермен.

                                                          Тәти кашык базарда,
                                                          Майлы ботка казанда,

                                                          Яңгыр, яу, яу, яу.

Күп кенә төбәкләрдә борын-борыннан сакланып килгән изге урыннар чишмәләр, елга-күлләр, таулар күп.

Безнең ягыбызда да Бурсык-Елга авылында Изгеләр чишмәсе бар.Чиксез гүзәл бу авыл-тау астында.Аның тирә-ягы ямь-яшел болынлык, шул болынлыкка чиктән тыш матурлык биреп торучы изгеләр чишмәсе урнашкан. Аның тирәсе чәчәкләр белән капланган, матур гына, пөхтә генә улагыннан челтер-челтер чишмә суы ага, гүя бу улактан су түгел, ә елтыр-елтыр көмеш тәңкәләр коела. Авыл халкы да хезмәт сөючән, тырыш, ярдәмчел, чишмәне гел чистартып тора. Читтән туган авылын, чишмәсен сагынып кайткан кешеләр шул чишмәнең суын эчеп, анда юынып, йөрәкләренә рәхәтлек алып китәләр. Әбекәйләребез бу изге чишмә янында ак намазлыкларын, күпереп торган ямь-яшел чирәм өстенә җәеп, яңгыр намазы укыйлар.Янында су чүмече, бер рәхәтләнеп күңелгә ял алырга утыргыч куелган, сөлге-тастымаллар эленгән.Изге теләкләр теләп, чишмәгә көмеш тәңкәләр салалар.Хәер итеп, чиккән сөлгеләр эләләр.Авыруларга сихәт, дәва бирә бу игелекле чишмә.

   Татар халкының кайбер бәйрәмнәре безгә кадәр килеп җитмәгән, сакланмаган.Соңгы елларда аларның кайберләре яңадан торгызыла башлады            

    Шуларның берсе-Нәүрүзбәйрәме. Бу бәйрәмне безгә борынгы бабаларыбыз биреп калдырган.Урта Идел буенда яшәгән татар халкы кышлар үтеп, табигать яңара башлагач, көннең төн белән тигезләшкән бер мәлендә “Нәүрүз”бәйрәмен билгеләп үткәннәр.Нәүрүз бәйрәме атна-ун көн дәвам иткән.Фарсыча “Нәү”-яңа, “рүз”-көн дигәнне аңлата.Көнчыгыш 
календаре буенча бу-Яңа елны каршылау бәйрәме.Нәүрүз җиткәч, авылның иң чибәр, бар яктан уңган-булган кызын сайлап “Нәүрүз-бикә”дип игълан иткәннәр.Укучы балалар йорттан-йортка кереп, “нәүрүз әйтеп” йөргәннәр:
                                Ач ишегең керәбез,

                                Нәүрүз әйтә киләбез,

                                Хәер-дога кылабыз,

                                Нәүрүз мөбәрәкбад!

Нәүрүз бәйрәме көннәрендә олылар, әби-бабайлар, өйдә матур киемнәрен киеп, махсус нәүрүз намазларын укыганнар.Гаиләгә, илгә, дәүләт башлыкларына исәнлек, тынычлык, бәхет, зур уңышлар теләп, озак-озак итеп дога кылганнар, хәерле Яңа ел килүен сораганнар.Нәүрүз бәйрәмнәре мөселман халкын киләчәккә якты өмет белән карарга өйрәткән, аларга яңа көч-дәрман, дәрт биргән, аларны тормышны яратырга өйрәткән.

    “Нәүрүз”иң шатлыклы яз бәйрәме-өмет бәйрәме билгеләп үтелгән.Таң ату белән учак кабызганнар.Шул чакта итле аш яки ботка пешереп кешеләр бер-берсен сыйлаганнар.Учак әйләнәсендә балачагалар, кызлар, егетләр әйләнгәннәр.Менә шушы шәрык бәйрәме безнең көннәрдә халык йоласы буларак яңартыла.Бу көнне халкыбыз уйный, ярыша, күңел ача.

   Сөмбелә бәйрәмен менә берничә ел инде мәктәптә бик күңелле итеп үткәрәбез.Укучылар көзге байлыкны чагылдырган өстәлләр әзерлиләр, аны яклыйлар. Бәйрәмгә балалар янына Сөмбелә, ай, кояш кунакка килә. Алар балалар белән бергәләп бәйрәм итәләр, күңел ачалар.
Сөмбелә бәйрәменнән күренешләр:

  Татар халкы өй күтәрү, мал чалу кебек эшләрне өмә оештырып башкара торган булган. Яшьләр Каз өмәсен аеруча көтеп алганнар. Бу онытылып бара торган йола. Соңгы елларда яңадан калкып чыга башлады. Безнең авылда да каз өмәсе зур бәйрәм итеп уздырыла. Каз өмәләре башлангач, авыл тирә-якка ямь чәчеп тора. Кайсы гына өйне карама, бәйрәм, күңел ачулар, шау-гөр килүләр, уен-көлкеләр белән тулган. Ә эченә үк үтсәң, андагы матурлыкны, берсеннән – берсе чибәр яшь кызларны күреп, исең-акылың китеп, хуштан язардай буласың. Кайсы каз йолкый, кайсы тәпи чистарта, каз башы йолкый, кайсы каурый сызыра. Соңгыларын кечкенәләргә кушалар.Казларны чистартып бетергәч, кызлар, чәчәкле көянтәләргә элеп, челтерәп аккан чишмә буена аларны юарга төшәләр. Ә сызырылган каурыйларны тыкырык буйларына, бакча артларына чыгарып, каз бәбкәләренең икенче елга тагын да күбрәк үрчүен теләп, җилгә очыралар.
Кайтуларына майлары агып торган каз коймагы, каз вак-төякләреннән бәлеш өлгергән була. Ә кичен яшьләр мәдәният йортына җыела,. Анда шау гөр килеп күңелле “Каз өмәсе” кичәсе башлана. Тапкыр сүзләр әйтү, уеннар уйнау, җыр-бию яңгырый. Иң зур һәм чиста итеп йолкынган каз хуҗасын кыйммәтле бүләкләр көтә.

Кәркәүч авылында уздырылган бәйрәмнән күренешләр: 

Хәзерге вакытта безнең татар халкы да, илебездәге башка халыклар кебек үк, үзенә күрә бер дулкынлану һәм үткәннәрне сагыну чоры кичерә.

  Соңгы елларда бу онытылган бәйрәмнәрне, гореф-гадәтләрне, йолаларны барлау, халкыбызның күңел бизәкләре белән якыннан танышуга игътибар арта бара.

  Татар халкының гореф-гадәтләрне, йолалары тирән мәгънәгә ия. Алар кешегә төрле яклап тәрбияләнергә ярдәм итә. Теге яки бу бәйрәмдә катнашу кешенең тормыш тәҗрибәсен баета, нинди дә булса характерлы сыйфат тәрбияләү чарасы булып тора, милли үзаң үсүенә йогынты ясый, җитезлеккә, көчкә, зирәклеккә сынау була. Дини бәйрәмнәр, йолалар кешеләрне сәламәт яшәүгә, гигиена таләпләрен төгәл үтәргә өйрәтә. Бәйрәмнәр булмаса, безнең тормышыбыз күңелсез, нурсыз булыр иде. Алар авыр, фаҗигале елларда бер оешкан милләт булып калуыбызга ярдәм иткән. Шуңа күрә алар безнең тормышыбызга тирәнрәк үтсен иде, бәлки авыр җинаятьләр эшләүгә юл куелмас иде. Минем моңа бөтен җаным-тәнем белән ышанып каласым килә. Амин!
